
Eirikur Lindenskov

Hóast Tvøroyrar býráð hev­
ur samtykt at taka aftur 
tilsøgnina hjá Kristini 
Michelsen um at røkja løg­
tingsstarvið samstundis, 
sum hann er borgarstjóri, 
so merkir tað ikki, at Kristin 
Michelsen má siga annan 
sessin frá sær.

Hann er valdur til borg­
arstjóra fyri fýra ár. Tann 
sessurin kann ikki takast frá 
honum. Hann er eisini valdur 
løgtingsmaður, og tann sess­
urin kann heldur ikki takast 
frá honum.

Men fyri at kunna røkja 
løgtingssessin samstundis, 
sum hann er borgarstjóri, 
krevst ein samtykt frá bý­
ráðnum, sum loyvir tí. Tann 
samtyktin er tikin aftur, og 
tað merkir, at Kristin Mich­
elsen má velja ímillum sess­
irnar. 

Men tað merkir ikki, at 
hann endalikga má siga ann­
an sessin frá sær – ella rætt­
ari, at hann má sleppa øðrum 
sessinum.

Sambært Hilmar Høgenni 
á kommunala eftirlitinum, 
so hevur hann nakrar møg­
uleikar.

Hann kann, um hann vil, 
siga seg frá sum borgarstjóri 
og røkja løgtingssessin. Hann 
kann eisini, um hann vil, 
leggja løgtingssessin frá sær 
og røkja borgarstjórasessin.

Tað merkir tó ikki, at 
hann skal siga annað starvið 
frá sær. Tað er nóg mikið hjá 
honum at biða um farloyvi 
annaðhvørt út Løgtinginum 
ella úr starvinum sum borg­
arstjóri í Tvøroyrar komm­
unu.

Sum skilst, so ætlar Krist­
in Michelsen ikki við góðum 
at lata sær lynda kravið um 
at leggja annan sessin frá 
sær. Hann ætlar at stríðast, 
hevur hann sagt. 

Men siga vit, at málið 
kemur til skarpskeringar í 
næstum, so kann ein avleið­
ing vera, at Kristin Michelsen 
biðjur um farloyvi frá starvi­
num sum borgarstjóri.

– Ger hann tað, og má 
roknast við, at farloyvið 

varar í longri tíð enn tveir 
mánaðir, so verður tað ikki 
varaborgarstjón, sum tekur 
við sum borgarstjóri. Tá skal 
býráðið velja ein nýggjan 
borgarstjóra, sum situr, til 
Kristin Michelsen aftur 
boðar frá, at hann tekur við 
borgarstjórastarvinum, sum 
hann upprunaliga varð vald­
ur til, sigur Hilmar Høgenni.

Fyri Kristin Michelsen 
merkir tað, at hann fær røkt 
løgtingssessin, tað sum eftir 
er av hesum valsekiðnum, 
sum í seinasta lagi endar 31. 
august í ár. Hann fær soleiðis 
møguleikan at virka sum 
tingmaður til løgtingsvalið 
verður – og harvið kanska 
fótað sær í einum nýggjum 
flokki ella sum valevni á 
onkrum øðrum lista.

Skuldi tað so hent, at 
Kristin Michelsen ikki stillar 
upp til løgtingsvalið – ella 
hann ikki verður valdur, so 
kann hann dagin eftir valið 
– tað vil siga í seinasta lagi 1. 
september í ár taka við aftur 
sum borgarstjóri á Tvøroyri. 

Kommunuvalskeiðið end­

ar ikki fyrr enn 31. januar í 
2020.

So hóast Kristin Michel­
sen kanska verður trýstur 
úr borgarstjórastarvinum, 
so merkir tað ikki, at hann 
missir starvið endaliga og 
at Javnaðarflokkurin á 
Tvøroyri fær borgarstjóran 
fram til næsta kommunuval.

Úrslitið verður tí mest 
sannlíkt, at hvørki løgmað­
ur og tingbólkur Javnaðar­
floksins á tingi ella Javnaðar­
flokkurin í Tvøroyrar býráð 
»sleppur av við« Kristin 
Michelsen, hóast hann helst 
má fara í farloyvi sum borg­
arstjóri í nakrar mánaðir 
fram til løgtingsvalið.

Ein annar sannlíkur 
møguleiki er eisini, at al­
menna skipanin fer at taka 
so langa tíð at viðgera kærur 
og annað frá Kristin Mich­
elsen, at áðrenn nøkur nið­
urstøða er komin, so hevur 
løgtingsvalið longu verið.

KRISTIN VARÐVEITIR BÁÐAR SESSIRNAR

Í 1946 var tað 
Jákup í Jákups­
stovu. Í 2013 
Gerhard Logn­
berg og í 2019 
Kristin Michelsen

Eirikur Lindenskov

Tað er ikki hent ofta, at løg­
tingsmenn beinleiðis eru 
tveittir úr Javnaðarflokki­
num.

Tiltikið er málið um Ják­
up í Jákupsstovu, sum varð 
valdur á ting fyri Javnaðar­
flokkin í Vága valdømi á løg­
tingsvalinum 6. november í 
1945. 

Hann var tá bara 22 ára 
gamal og hevur enn metið 
sum yngsta fólk, sum er valt 
á ting.

Tá kongur upploysti ting­
ið eftir fólkaatkvøðuna um 

loysing 14. september í 1946, 
møtti hann kortini í tingi­
num til ásetta tingfundin, og 
tá hann fór í part við teimum 
12 fólkafloksmonnunum á 
tingi, so høvdu loysingar­
menninir meirluta.

Jákup í Jákupsstovu varð 
tveittur úr Javaðarflokki­
num av hesi orsøk. Hann 
stillaði upp uttanflokka á 
løgtingsvalinum 8. november 
í 1946 í Vága valdømi, men 
varð ikki valdur. Tað skal tó 

sigast, at tað var um reppið, 
at hann einsamallur kláraði 
at koppa sambandsmanni­
num í Vága valdømi. 

Jákup í Jákupsstovu 
fekk 302 atkvøður. Sam­
bandsflokkurin fekk 328 
og Fólkaflokkurin 388. Til 
samanberingar fekk Javn­
aðarflokkurin – sum hevði 
vunnið sessin á valinum árið 
fyri – bara 169 atkvøður.

Fólkaflokkurin fekk tí 
fyrra mannin og Sambands­
flokkurin tann seinna. Hevði 
Jákup í Jákupsstovu bara 

Tríggir útblakaðir javnaðarmenn

fingið 27 atkvøður fleiri, so var 
hann framman fyri sambands­
mannin.

Jákup í Jákupsstovu var ein 
teirra, sum var við til at stovna 
Tjóðveldisflokkin í 1948.

Hetta var í tíðini, tá Petur 
Mohr Dam var formaður Javn­
aðarfloksins.

Onnur ferðin, at ein ting­
maður fekk durafjórðingin 
frá Javnaðarflokkinum, var tá 
Gerhard Lognberg var tveittur 

úr Javnaðarflokkinum 2. nov­
ember í 2013 – tá var Aksel V. 
Johannesen formaður Javn­
aðarfloksins.

Tað var gjørt á einum floks­
leiðslufundi í Losjuni í Havn. 

Við 27 atkvøðum fyri, trim­
um ímóti og einari blankari 
gjørdi floksleiðsla Javnaðar­
floksins hendan dagin av at 
koyra Gerhard Lognberg úr 
flokkinum.

Nakrar dagar frammanund­

Hóast Kristin Michelsen kanska verður kroystur úr øðrum sessinum – 
annaðhvørt borgarstjórasessinum ella løgtingssessinum, so merkir tað 
ikki, at hann missir sessin. Tað kann merkja, at hann má í farloyvi í eina 
tíð – um ikki alt málið  hvørvur í eini drúgvari viðgerðartilgongd

Javnaðarflokkurin hevur altíð verið væl umboðaður í Suðuroy. Háborgin hevur verið á Tvøroyri. Líka síðani Petur Mohr Dam varð valdur á ting fyri fyrstu ferð í 1928 hevur Javnaðarflokkurin havt umboð av Tvøroyri. Á seinasta løgtingsvali fekk Javnaðarflokkurin tveir 
tingmenn valdar á Tvøroyri og ein í Vági, Kristin Michelsen, Bjarna Hammer og The Grand Old Man – Henrik Old, sum hevur sitið á tingi síðANI 1984 – undantikið valskeið 2008-2011, tí hann ikki stillaði uppaftur í 2008.


